
ТАҚРИЗИ
муқарризи расмӣ ба диссертатсияи Сафарзода Манучеҳри Наҷот дар 
мавзуи “Телевизион - омили ҳамгироии ҷамъиятӣ-сиёсӣ (дар мисоли 
телевизионҳои вилояти Хатлони Ҷумҳурии Тоҷикистон”) барои дарёфти 
дараҷаи илмии доктори фалсафа (РЬБ) - доктор аз рӯйи ихтисоси 
60050400 - Рӯзноманигорӣ (60050401 - Рӯзноманигорӣ)

Ба ҳамагон маълум аст, ки замони муосирро бе ВАО, махсусан, 

телевизион тасаввур кардан номумкин аст. Маълум аст, ки дар ҷаҳони 
муосир имкониятҳои телевизион фарогир буда, ба воситаи намоиш 

додан, таъсир расонидан ва зуд амал намудан таваҷҷуҳи ҷомеаро ҷалб 
менамояд. Доир ба нақши телевизион мутахассисони соҳаҳои гуногуни 

илм, ба мисли журналистон, публитсистон, равоншиносон, 
ҷомеашиносон, сиёсатшиносон ва файласуфон вобаста ба хусусиятҳои 

хоси соҳаи худ мавриди омӯзишу таҳқиқ қарор додаанд. Аммо нақш ва 
мавқеи телевизионҳои маҳаллӣ дар шаклгирии мафкураи мардум, дар 

роҳи худшиносии миллӣ, омили ҳамгироии ҷамъиятию сиёсӣ, 
вижагиҳои жанрии барномаҳо дар телевизионҳои маҳаллӣ аз мадди 

назари муҳаққиқон дур мондааст ва доир ба масъала таҳқиқоти илмии 
мукаммал анҷом напазируфтааст. Хусусан, дар даҳсолаи охир, ки 
ҷангҳои иттилоотӣ бамаротиб шиддат гирифтааст, омӯзиши ин мавзуъ 
саривақтӣ буда, таҳлили амиқи илмиро талаб менамояд.

Барномаҳои иҷтимоию сиёсӣ дар телевизион ба равандҳои 
ҷамъиятию сиёсӣ нақши созгор гузошта, боис ба ташаккули афкори 
ҷамъиятӣ мегарданд. Аз ин рӯ, муҳиммияти таҳқиқи мавзуи “Телевизион 
- омили ҳамгироии ҷамъиятӣ-сиёсӣ (дар мисоли телевизионҳои вилояти 

Хатлони Ҷумҳурии Тоҷикистон”) ва пешниҳоди он дар шакли 
диссертатсия аз ҷониби муҳаққиқи ҷавон Сафарзода Манучеҳри Наҷот 

қобили дастгирист.
Дар диссертатсия бори нахуст пайдоиш ва ташаккули шабакаҳои 

телевизионӣ дар вилояти Хатлон, махсусиятҳои фаъолияти онҳо ва 

вижагиҳои барномаҳои ҷамъиятию сиёсии телевизионҳои маҳаллӣ

мавриди таҳқиқ ва баррасӣ қарор гирифта, диссертант зимни пажуҳиш 
ба як қатор дастовардҳо ноил гардидааст. Зеро мавзуи мавриди назар 
дар журналистикаи тоҷик бори аввал мавриди таҳқиқ қарор гирифта, 
натиҷаҳои бадастовардаи диссертант дорои аҳамияти назариву амалии 

тахассусӣ мебошанд.
Диссертант ҳангоми омӯзиш, таҳқиқ ва таҳлили маводи ҷамъоварда 

доир ба мавзуъ нуктаҳои асосии ба ҳимоя пешниҳодшавандаро дар 7 
банд баён намуда, дар 7 банди дигар доир ба истифодаи амалии 

натиҷаҳои таҳқиқ тавсияҳои худро пешниҳод кардааст.
Аҳамияти назарӣ ва амалии диссертатсия дар он зоҳир мегардад, ки 

натиҷаҳои таҳқиқро рӯзноманигорони телевизионҳои маҳаллӣ дар 
фаъолияти рӯзмарраи худ истифода бурда, инчунин, он метавонад зимни 

хондани курсу семинарҳои махсус ва навиштани корҳои курсию 
рисолаҳои хатм дар факлултет ва ихтисосҳои рӯзноманигорӣ мавриди 

истифода қарор гирад.
Диссертатсия аз муқаддима, ду боб, шаш фасл, хулоса ва рӯйхати 

адабиёт иборат аст.
Боби аввали диссертатсия “Моҳияти иҷтимоӣ ва ҳамгироии 

фаъолият дар телевизион” ном дошта, аз се фасл иборат мебошад. Фасли 
якум “Махсусиятҳои фаъолияти ҷамъиятию сиёсии телевизион”, фасли 

дуюм “Муошират - омили муҳимми танзими муносибатҳои ҷамъиятӣ” ва 
фасли сеюм “Дискурс ва махсусиятҳои он дар телевизион” номгузорӣ 

шуда, дар он аз ҷониби диссертант доир ба фаъолияти ҷамъиятию сиёсии 
телевизион ва махсусиятҳои он, нақши муошират зимни танзими 

муносибатҳои ҷамъиятӣ, доир ба мафҳуми «дискурс» аз нуктаи назари 
забоншиносӣ ва аз нигоҳи муҳаққиқон пажуҳишҳои илмӣ анҷом дода 
шудааст.

Диссертант зимни баррасии махсусиятҳои фаъолияти ҷамъиятию 
сиёсии телевизион таъкид менамояд, ки “ташаккули ҷаҳонбинии инсон 

аз ҷанбаҳои муҳимми фаъолияти телевизион ба шумор меравад ва 
ҳамчунин, махсусияти фаъолият дар ин воситаи ахбори оммаро ошкор

месозад” ва “имрӯз телевизион дар асл қисми таркибии раванди 
фаъолияти механизми ҷамъиятию сиёсӣ дар Тоҷикистон гардидааст”.

Ҳамчунин, таъкид шудааст, ки тавассути шаклҳои гуногуни 

муошират низоми сиёсӣ ба тағйирёбии муҳити беруна вокуниш нишон 

медиҳад ва ба онҳо мутобиқ мешавад. Яъне, ба андешаи диссертант, 

муошират кӯшише ба ҳалли масъалаҳои мушаххаси иҷтимоию сиёсӣ 

мебошад. Дар баробари ин, дискурс ҳамчун гуфтугӯи сиёсӣ дорои 

истилоҳҳои монанд ба мисли “забони сиёсат” ва ё “забони сиёсӣ” буда, 

зери мафҳуми он “воситаҳои устувори муаррифӣ ва пешкаши мавзуи 

муайян бо лексикаи махсуси он, фразеология, бадеият, мантиқ 

(далелнокӣ) ва мисолу намунаҳо фаҳмида мешавад” ва дар худ ифода ва 

инъикоси ҳақиқати воқеиро нишон медиҳад.

Боби дуюм “Ташаккули шабакаҳои телевизионӣ дар вилояти Хатлон 

ва ҷанбаҳои фаъолияти онҳо” номгузорӣ шуда, аз се фасл - “Пайдоиш ва 

ташаккули шабакаҳои телевизионӣ дар вилояти Хатлон ва махсусиятҳои 

фаъолияти онҳо”, “Тавсифи хусусиятҳои барномаҳои телевизионӣ” ва 

“Имкониятҳои жанрии барномаҳои телевизионӣ ҳамчун омили ҳамгироӣ” 

иборат мебошад.

Дар ин боб диссертант бештар ба таърихи пайдоиш, ташаккул ва 

махсусиятҳои фаъолиятҳои шабакаҳои телевизионии маҳаллӣ дар 

вилояти Хатлон, хусусиятҳои вижаи барномаҳои телевизионҳои дар 

ҳудуди вилоят фаъолияткунанда ва имконоти жанрии барномаҳои 

телевизионӣ таваҷҷуҳ намудааст.

Диссертант зикр менамояд, ки “аксари телевизионҳои маҳаллӣ дар 

вилояти Хатлон дар давраи Истиқлолияти давлатии Ҷумҳурии 

Тоҷикистон таъсис дода шудаанд. Дар шароити музофот мавҷуд будани 

шабакаҳои телевизионӣ мувофиқи мақсад аст, зеро аз нигоҳи равонӣ, 

барои сокинони минтақа таъсири хуб мегзорад, чун шабакаҳо ба 

фаъолияти минтақа таваҷҷуҳ доранд, табиист, ки бо қишрҳои гуногуни

маҳал сару кор мегиранд. Ин ҷиҳат сабаби ҳамгироии иҷтимоии 

бевоситаи шаҳрвандон шуда метавонад”.

Дар баробари ин, диссертант таъкид менамояд, ки имрӯз вақти он 

фаро расидааст, ки вазъи ҳозира, доираи мушкилот ва заминаҳои 

инкишофи воситаҳои электронии ахбор дар вилояти Хатлон мавриди 

пажуҳиш қарор гирад, зеро онҳо чун расонаҳои умумимиллӣ омили 

рушди давлату ҷомеа ба ҳисоб мераванд.

Диссертант натиҷаҳои таҳқиқу пажуҳишро дар хулосаи 

диссертатсия дар 20 банд пешниҳод намуда, махсус таъкид медорад, ки 

ҷомеаи муосирро бо вуҷуди пешрафти чашмраси воситаҳои дигари 

пахши иттилоот бе телевизион ва амалкарди он тасаввур кардан 

имконнопазир аст.

Дар баробари муваффақиятҳо дар диссертатсия баъзе камбудиҳо 
низ ба назар мерасанд, ки ислоҳи онҳо аз ҷониби диссертант ба манфиат 
хоҳад буд:

1. Диссертант зимни баррасии фасли дуюми боби якум мувофиқ ба 

мавзуъ ба таври намуна чанде аз барномаҳои телевизиониро номбар 
мекард, ҷанбаи илмии диссертатсия қавӣ мегардид. Инчунин, дар фасли 

сеюми боби якум доир ба «дискурс» маълумот оварда шудааст ва аз 

нуктаи назари забоншиносӣ шарҳу тавзеҳ ёфтааст. Аммо диссертант 
доир ба махсусиятҳои он дар телевизион камтар таваҷҷуҳ намудааст.

2. Дар саҳифаи 74 диссертант менависад: «Қабули Қонуни Ҷумҳурии 
Тоҷикистон «Дар бораи телевизион ва радиошунавонӣ, аз 14 декабри 
соли 1996, №382, иборат аз 6 банд ва 36 модда, инчунин бастани 

Созишномаи сулҳ байни ҳукумат ва мухолифин ба таъсиси шабакаҳои 
нави телевизионӣ дар минтақаҳои гуногуни Ҷумҳурии Тоҷикистон 

мусоидат намуданд». Мазмуни мазкур дар саҳифаи 97 низ баён шудааст, 

аммо дар кадом шакл ва чӣ тавр Созишномаи зикркардаи диссертант ба 
таъсиси телевизионҳои маҳаллӣ асос гузоштааст, шарҳу тафсир 
нагардидааст.

3. Дар фасли якуми боби дуюм доир ба таърих ва ташаккули 

телевизионҳои маҳаллӣ маълумоти зиёд пешниҳод гардидааст, аммо 
вобаста ба махсусиятҳои телевизионҳои маҳаллӣ камтар таваҷҷуҳ 

шудааст.
4. Дар хулоса, диссертант дар 20 банд натиҷаи таҳқиқро нишон 

додааст, аммо агар дар охири ҳар фасл ё ҳар боб ба таври мухтасар аз 
дастоварди пажуҳиши худ ишораҳо мекард, ба манфиати кор хоҳад буд.

5. Дар диссертатсия ғалатҳои имлоию грамматикӣ ва услубӣ ба 

назар мерасад. Дар баробари ин, дар баъзан маврид услуби публитсистӣ 
бартарӣ пайдо кардааст. Инчунин, хуб мешуд, ки ҳангоми нашри 
натиҷаи таҳқиқ дар шакли монография феҳристи адабиёт тибқи тартиби 

муайяншуда таҷдиди назар карда шавад.
Камбудиҳои номбаршуда ислоҳпазир буда, арзиши илмии 

диссертатсияро кам намекунанд.
Диссертант вазифаҳои дар наздаш гузоштаро бомуваффақият ба 

иҷро расонидааст. Диссертатсия аз нигоҳи сохтор, ҳаҷм, мундариҷа ва 
мазмун ба талабот ҷавобгӯ мебошад.

Хулоса, диссертатсияи Сафарзода Манучеҳри Наҷот дар мавзуи 
“Телевизион - омили ҳамгироии ҷамъиятӣ-сиёсӣ (дар мисоли 

телевизионҳои вилояти Хатлони Ҷумҳурии Тоҷикистон”) кори илмӣ- 

таҳқиқии анҷомёфта ба ҳисоб меравад.
Автореферати диссертатсия, гузоришҳои илмӣ ва 8 мақолаи илмии 

дар маҷаллаҳои илмии тақризшавандаи Комиссияи олии 
атттестатсионии назди Президенти Ҷумҳурии Тоҷикистон ба нашр 
расонидаи Сафарзода Манучеҳри Наҷот муҳтавои асосии 

диссертатсияро инъикос намуда, аз маҳорати илмии довталаби дараҷаи 
илмӣ гувоҳӣ медиҳад.

Диссертатсияи Сафарзода Манучеҳри Наҷот дар мавзуи 

“Телевизион - омили ҳамгироии ҷамъиятӣ-сиёсӣ (дар мисоли 
телевизионҳои вилояти Хатлони Ҷумҳурии Тоҷикистон”) ба талаботи 

бандҳои 31-35-и Тартиби додани дараҷаҳои илмӣ, ки бо қарори

Ҳукумати Ҷумҳурии Тоҷикистон аз 30 июни соли 2021, №267 тасдиқ 
шудааст, ҷавобгӯ буда, диссертант сазовори дарёфти дараҷаи илмии 

доктори фалсафа (РЬВ) - доктор аз рӯйи ихтсисоси 6В050400 - 
Рӯзноманигорӣ (6Э050401 - Рӯзноманигорӣ) мебошад.

Муқарризи расмӣ 
номзади илми филология, 
сармуҳаррири маҷаллаи 
«Маърифати омӯзгор» 
4 майи соли 2023.

Сафарзода Э.

Суроға:
735700, Ҷумҳурии Тоҷикистон,
шаҳри Душанбе, хиёбони Айни, 126.
Тел.: (+99^ШҶ0-40-40
Е-таП: тай.ги

Имзо^уСаф^^р^^сонро 
тасди^М^^^Я/|°/1 
МудиЫ^^^^Й&^ои 
маҷалла^^Йаъ^^ати омӯзгор» 
4 майи солй2023'7'

Аловатшоева С. Қ.

Суроға:
735700, Ҷумҳурии Тоҷикистон, 
шаҳри Душанбе, хиёбони Айнӣ, 126.
Тел.:_(+992) 225-82-39
Е-шай: т.оти2§ог@таоп£4)

